
ᑐᑦ

ᓯᕗᓕᖅᑎᐅᑉ ᐅᖃᐅᓯᖏᑦ

ᑐᕌᖅᑕᕗᑦ ᑐᕌᑕᐅᓇᓱᐊᖅᑑᕗᖅ 22-ᖑᔪᓂᒃ ᑕᓪᓕᒪᒋᓕᖅᑕᖓᓂ 
ᒪᓕᒐᓕᐅᖅᑎᓂᒃ ᓄᓇᕗᒻᒥ. ᑎᑎᖅᑲᐅᕗᖅ ᐃᑲᔫᑎᐅᓂᐊᖅᖢᓂᑦ ᓄᓇᕗᑦ 
ᒐᕙᒪᒃᑯᑦ ᐱᓕᕆᐊᕆᔭᖓᓄᑦ ᑎᑭᓪᓗᒍᑦ 2021, ᑕᑯᒃᓴᐅᑎᑦᑎᓪᓗᓂᓗ 
ᐱᔭᐅᔭᕆᐊᓕᖕᓂᑦ ᓯᕗᓪᓕᐅᔾᔭᐅᔪᒪᔪᓂᒡᓗ ᓄᓇᕗᒻᒥ.

ᑖᓐᓇ ᐱᓕᕆᐊᒃᓴᖅ ᐊᑐᖅᑎᓪᓗᒍᑦ, ᒪᕐᕉᖕᓂᑦ ᐅᔾᔨᕐᓇᓪᓚᕆᒃᑐᓂᑦ 
ᓇᓗᓇᐃᖅᓯᓂᐊᖅᑐᒍᑦ: 2018−ᖑᔪᖅ 25 ᐊᕐᕌᒍᒋᕙᖓ 
ᐊᑎᓕᐅᖅᑕᐅᓚᐅᕐᓂᖓ ᓄᓇᕗᒻᒥ ᐊᖏᕈᑎ, ᐊᒻᒪ ᐊᐃᕐᕆᓕ 1, 2019 20 
ᐊᕐᕌᒍᒋᕙᖓ ᓄᓇᕘᑉ ᓴᖅᑭᑕᐅᓂᖓ. ᑕᒪᒃᑯᐊ ᐱᕕᖃᖅᑎᑦᑎᓂᐊᖅᐳᑦ 
ᐅᔾᔨᕈᓱᒃᑎᑦᑎᓂᕐᒥᑦ, ᓄᑖᙳᕆᐊᖅᓯᓂᕐᒥᑦ ᑐᕌᒐᒥᑦ ᓂᕆᐅᒋᔭᖃᕐᓂᕐᒥᒡᓗ. 

ᓄᓇᕗᑦ ᐱᕈᖅᓯᒪᕗᖅ ᓄᓇᕐᔪᐊᓕᒫᕐᒥᑦ ᖃᐅᔨᒪᔭᐅᓕᖅᖢᓂᑦ, 
ᐃᓕᖅᑯᓯᕗᓪᓗ, ᐃᓱᒪᓕᐊᕗᑦ, ᐱᖅᑯᓯᕗᑦ ᐱᒻᒪᕆᐅᒋᔭᕗᓪᓗ ᐅᔾᔨᕆᔭᐅᕙᓪᓕᐊᖏᓐᓇᖅᐳᑦ ᐊᒃᑑᑎᕙᒃᖢᑎᒡᓗ 
ᐃᓄᖕᓂ ᓄᓇᕐᔪᐊᓕᒫᕐᒥᑦ.

ᐱᓕᕆᕙᓪᓕᐊᖏᓐᓇᖅᐳᒍᑦ ᑐᓗᖅᑕᕈᑎᑦᑎᓐᓂᒃ − ᓄᓇᓕᒃᐳᑦ ᐊᐅᓚᔪᓐᓇᐅᑎᑖᖅᑐᒃᑲᓐᓂᕆᐊᓖᑦ, 
ᐋᓐᓂᐊᖃᕐᓇᖏᑐᓕᕆᔾᔪᑎᑖᒃᑲᓐᓂᕆᐊᓖᑦ ᐃᓅᓯᖃᑦᑎᐊᖅᑐᓕᕆᔾᔪᑎᑖᒃᑲᓐᓂᕆᐊᓖᓪᓗ, 
ᖃᑭᒪᓇᓱᐊᕈᑎᓕᕆᒃᑲᓐᓂᕆᐊᖃᕐᒥᔪᑦ ᐱᕙᓪᓕᐊᖁᓪᓗᒍᑦ. ᓄᓇᕗᒻᒥᐅᑦ, ᓱᕈᓯᕐᓂᑦ ᐃᓐᓇᕐᓄᑦ, 
ᐊᑯᓂᐅᔪᒧᑦ ᐃᑲᔫᑎᑖᕆᐊᓖᑦ ᐃᓕᓐᓂᐊᕐᓂᓕᕆᓂᕐᒧᑦ ᑲᒪᒋᔭᐅᓂᕐᒧᓪᓗ, ᑕᒫᓂ ᓄᓇᕗᒻᒥ.  ᒐᕙᒪᕗ 
ᐊᒃᓱᕈᐊᕆᔭᖃᕐᓂᐊᖅᑐᖅ ᐃᖏᕐᕋᑦᑎᐊᕐᓂᖅᓴᓂᒃ ᐱᔨᑦᑎᕋᕈᒪᓪᓗᓂᑦ, ᑮᓇᐅᔭᒃᑲᓐᓂᕐᓂᒃ ᕿᓂᖅᑎᓪᓗᑕ 
ᓴᖅᑭᑦᑎᐊᒃᑲᓐᓂᖁᓪᓗᒋᓪᓗ, ᐊᓯᖏᓪᓗ, ᐱᒻᒪᕆᐅᔪᑦ.

ᓄᓇᕗᑦ ᐱᕕᒃᓴᖃᕐᕕᑦᑎᐊᕙᐅᕗᖅ, ᒪᑭᒪᔪᓐᓇᖅᑑᕗᖅ ᐊᒻᒪ ᐱᔭᒃᓴᖃᕆᓪᓗᓂᑦ. ᑕᐅᑐᒃᑕᕗᑦ 
ᐊᓂᒎᑎᓯᒪᑦᑎᐊᖅᑕᕗᑦ − ᐋᔩᖃᑎᖃᖅᑎᐅᓪᓗᑕ ᐊᖏᓂᖅᐹᕐᒥᒃ ᓄᓇᑖᕐᓂᕐᒧᑦ ᑲᓇᑕᒥ, ᐅᓄᖅᓯᕙᓪᓕᐊᔪᑦ 
ᐃᓄᐃᑦ ᐃᖅᑲᓇᐃᔭᖅᑏᑦ, ᓴᙱᔪᒥᒡᓗ ᑲᑎᙵᖃᑎᖃᕐᓂᖅᐳᑦ ᓄᓇᒥ, ᐅᖃᐅᓯᕐᒥᑦ ᐃᓄᖕᓂᓪᓗ. ᓴᙱᔫᕗᒍᑦ. 
ᐱᔪᒃᓯᓯᒪᕗᒍᑦ. ᐱᕙᓪᓕᐊᓂᖃᑦᑎᐊᓕᖅᐳᒍᑦ.

ᓯᕗᑎᐅᓪᓗᖓ ᐊᕐᕌᒍᑦ ᐱᖓᓱᓄᑦ ᓇᑉᐸᖓᓄᓪᓗ, ᐃᑲᔪᕈᒪᕗᖓ ᓯᕗᓪᓕᐅᑎᔪᒪᔭᑦᑎᓐᓂᒃ ᑎᑎᕋᖅᓯᒪᔪᑦ 
ᑐᕌᖅᑕᕗᒻᒥ, ᓴᙱᔪᒥᒡᓗ ᓂᐱᖃᕐᓗᖓ ᓄᓇᕗᒻᒧ. ᒐᕙᒪᖁᑏᑦ ᐃᓕᖕᓄ ᐱᓕᕆᓲᖑᕗᖅ, ᐅᐱᖦᖢᖓᓗ 
ᓯᕗᑎᐅᕕᒋᕙᕋ. ᐱᓕᕆᐊᒃᓴᖃᕋᑦᑕ ᑕᑯᒃᓴᐅᔪᓂᒃ, ᑐᓴᐅᒪᖃᑎᒌᑦᑎᐊᕐᓂᕐᒥᒃ, ᓯᕗᓕᖅᑎᐅᖃᑎᒌᖕᓂᕐᒥᒃ ᐊᒻᒪ 
ᓱᓕᔪᒥᒃ ᓂᓪᓕᐊᑦᑎᐊᕐᓗᑕ. ᐊᑕᐅᑦᑎᒃᑯᑦ, ᐃᑲᔪᖅᑐᖅᐸᕗᑦ ᓂᕈᐅᖕᓂᑦᑎᐊᕙᐃᑦ ᐱᔭᐅᔪᒪᔪᓪᓗ ᓄᓇᕗᒻᒥᑦ, 
ᐱᑎᑕᐃᓐᓇᕆᓗᒋᓪᓗ ᑕᒪᖕᒥᒃ.

ᔫ ᓴᕕᑲᑖᖅ
ᓯᕗᓕᖅᑎ ᓄᓇᕗᒻᒥᐅᓄᑦ

ᑕᑯᓐᓇᙳᐊᖅᑕᕗᑦ

ᓄᓇᕗᑦ ᐅᑭᐅᖅᑖᓛᓕᖅᑐᖅ ᐊᕙᑎᓂᒃ ᑕᓪᓕᒪᖓᓐᓂ 
ᒪᓕᒐᓕᐅᖅᑎᐅᑎᓪᓗᑕ. ᓱᕈᓯᐅᓚᐅᖅᑐᑦ 
ᐃᓅᔪᒥᓃᑦ ᓄᓇᕗᙳᕋᑖᖅᑎᓪᓗᒍ 1999-ᒥ 
ᕿᑐᕐᖏᐅᖅᐸᓪᓕᐊᓕᖅᑐᑦ. ᐃᓐᓇᕈᖅᐸᓪᓕᐊᑎᓪᓗᒋᑦ, 
ᓵᙵᕕᐅᓂᐊᖅᑐᑦ ᐊᑦᓱᕈᕐᓇᕐᓂᖅᓴᓂᒃ 
ᐱᕕᑦᓴᖃᕐᕕᑦᓴᓂᓪᓗ ᐃᓱᒪᒋᓚᐅᖅᓯᒪᙱᑕᑦᑎᓐᓂᒃ 
ᓄᓇᕗᑦ ᐱᙳᖅᑎᑕᐅᑎᓪᓗᒍ.

ᑕᑯᒋᐊᕐᓗᑕ ᐊᕐᕌᒍᐃᑦ ᐊᕙᑎᒃᑲᓐᓂᐅᓂᐊᖅᑐᓂ, 
ᑕᑯᓐᓇᙳᐊᖅᑐᒍᑦ ᓄᓇᕗᒻᒥᐅᑦ ᐃᓅᓯᖃᕐᓗᑎᒃ 
ᐃᑉᐱᓐᓂᐊᑦᓯᐊᕐᓗᑎᒃ ᖃᓄᐃᙱᑦᓯᐊᕐᓂᕐᒥᓂᒃ, 
ᓴᐃᒪᖃᑎᒌᑦᓯᐊᖅᑐᑎᓪᓗ ᐃᓅᖃᑎᒌᑦ ᓄᓇᑦᑎᓄᓪᓗ. 
ᐅᐱᒍᓱᖃᑎᒌᑦᓯᐊᖅᑐᑎᒃ ᓇᓗᓇᐃᖅᓯᓯᒪᑦᓯᐊᖅᑐᑎᒃ 
ᐅᐱᒍᓱᓐᓂᕐᒥᓂᒃ ᐱᓕᕆᖃᑎᒌᑦᓯᐊᖅᓯᒪᓂᖏᓐᓄᑦ 
ᐃᓅᖃᑎᒌᑦ.

ᐅᐱᒋᑦᓯᐊᖅᑕᕗᑦ ᐃᓐᓇᒻᒪᕆᕗᑦ ᐃᓇᑉᐸᑦᑐᑎᒍᓗ 
ᐃᖅᑲᐅᒪᑦᓯᐊᕈᓐᓇᖁᓪᓗᑕ ᑭᖑᓂᑦᑎᓐᓂᒃ 
ᐊᑐᕐᓗᑎᒍᓗ ᐋᖅᑭᑦᓱᐃᒍᑎᒋᓗᒋᑦ ᓯᕗᓂᑦᓴᑎᓐᓂᒃ. 
ᐊᕐᕌᒍᑉ ᐊᕙᑎᑦ ᐊᓂᒍᖅᓯᒪᓕᖅᑲᑕ, ᑕᑯᓐᓇᙳᐊᖅᑐᒍᑦ 
ᐃᓚᒌᑦ, ᓄᓇᖅᑲᑎᒌᑦ, ᒐᕙᒪᒃᑯᑦ, ᐊᓯᖏᓪᓗ 
ᑲᑐᔾᔨᖃᑎᒌᑦ ᐱᓕᕆᖃᑎᒌᑦᑐᓂᒃ ᑲᑐᔾᔨᖃᑎᒌᓪᓗᑎᒃ 
ᐃᑉᐱᒍᓱᑦᓯᐊᕐᓗᑎᒃ ᐃᑲᔪᖅᓱᐃᓗᑎᓪᓗ ᓄᓇᕗᒻᒥᐅᓂᒃ 
ᐃᓐᓇᕈᖅᐸᓪᓕᐊᑎᓪᓗᒋᑦ.

ᒪᒃᑯᑦᑐᕗᑦ ᐱᐅᔪᓂᒃ ᐃᓱᒪᓂᕋᓱᐊᑦᓯᐊᖅᑐᑦ 
ᐊᑑᑎᖃᑦᓯᐊᖅᐸᑦᑐᑎᓪᓗ ᐃᓕᓐᓂᐊᕈᓐᓇᓂᕐᒧᑦ, 
ᐊᐅᓪᓚᖃᑦᑕᕈᓐᓇᓂᕐᒧᑦ, ᐃᖅᑲᓇᐃᔭᕈᓐᓇᓂᕐᒧᓪᓗ. 
ᐊᒥᓲᓂᖅᓴᐅᓕᖅᑐᑦ ᐃᓄᐃᑦ ᖃᐅᔨᒪᔨᑕᐃᑦ 
ᓄᓇᓕᑦᑎᓐᓂ ᒐᕙᒪᒃᑯᓐᓂᓗ ᐃᖅᑲᓇᐃᔭᕐᕕᑎᓐᓂ.

ᐊᐅᓚᓂᖃᖅᐸᑦᑐᒍᑦ ᐊᑕᖏᖅᑎᑦᓯᓪᓗᑕ 
ᓇᓕᒧᒌᑎᑦᓯᑦᓯᐊᖅᑐᑕᓗ ᐃᓅᖃᑎᒌᓐᓂᕐᒥᒃ 
ᑭᒃᑯᑐᐃᓐᓇᐃᑦ ᓄᓇᖅᑲᑎᒌᓪᓗ ᐃᑲᔪᖃᑎᒌᑦᓯᐊᖅᑐᑎᒃ 
ᓯᕗᓂᑦᓴᖃᑦᓯᐊᖅᑐᐃᓐᓇᖁᓪᓗᑕ. 
ᒐᕙᒪᒃᑯᑦ ᐃᑲᔪᖅᓱᐃᔪᑦ ᓄᓇᓕᓐᓂᒃ 
ᑐᙵᕕᓕᐅᖁᓪᓗᒋᑦ ᓴᙱᓂᕐᒥᓐᓂᒃ, ᓇᒻᒥᓂᖅ 
ᒪᑭᑕᔪᓐᓇᖅᓯᑦᓯᐊᕈᓐᓇᖁᓪᓗᒋᑦ.

ᑮᓇᐅᔭᓕᐅᕈᑕᐅᒍᓐᓇᖅᑐᑦ ᐱᕈᖅᐸᓪᓕᐊᔪᑦ, 
ᐊᐅᓚᑦᓯᕙᑦᑐᒍᑦ ᓄᓇᒦᖔᖅᑐᓂᒃ 
ᐊᑐᓕᖅᑭᑦᑕᐅᒍᓐᓇᖅᑐᓂᒃ 
ᐊᑐᓕᖅᑭᒐᑦᓴᐅᙱᑦᑐᓂᓪᓗ ᐱᕚᓪᓕᕈᑎᑦᓴᓂᒃ 
ᐊᑯᓂᐅᔪᒧᑦ ᓯᕗᓂᑦᓴᑎᓐᓄᑦ ᒪᑭᒪᔾᔪᑎᒋᒍᓐᓇᕐᓗᑎᒍ 
ᓱᖏᐅᑎᕙᓪᓕᐊᖏᓐᓇᖅᑐᑕᓗ ᓯᓚᐅᑉ 
ᐊᓯᔾᔨᖅᐸᓪᓕᐊᓂᖓᓄᑦ.

ᐃᓄᒃᑎᑐᑦ ᐆᒪᔪᖅᑎᑐᑦ ᐅᖃᐅᓯᐅᔪᖅ 
ᐊᑐᖅᑕᐅᓂᖅᐹᖑᕙᑦᑐᓂ ᐃᖅᑲᓇᐃᔭᕐᕕᑦᑎᓐᓂ 
ᐃᓅᓯᑦᑎᓂᓪᓗ.

ᓄᓇᕗᑦ ᖃᐅᔨᒪᔭᐅᔪᖅ ᐅᐱᒋᔭᐅᑦᓯᐊᖅᑐᓂᓗ ᑲᓇᑕᒥ 
ᓄᓇᕐᔪᐊᒥᓗ ᐊᔾᔨᐅᙱᑦᑑᓂᖓᓂᒃ ᓄᓇᐅᓂᖓᓂᒃ. 
ᐊᔾᔨᐅᙱᑦᑐᒥᒃ ᐊᕙᑎᖃᖅᑐᓂ, ᐆᒻᒪᕆᑦᓯᐊᖅᑐᓂᒃ 
ᐃᓄᐃᑦ ᐃᓕᖅᑯᓯᖃᖅᑐᑎᒃ ᐅᖃᐅᓯᖃᖅᑐᑎᓪᓗ, 
ᐊᔾᔨᐅᙱᑦᑐᒃᑯᑦ ᐊᐅᓚᑦᓯᔾᔪᓯᖃᖅᑐᑎᒃ, 
ᐊᔾᔨᐅᙱᑦᑐᓂᓪᓗ ᐃᓱᒪᒋᔭᖃᖅᑐᑎᒃ ᑭᓱᑐᐃᓐᓇᕐᓄᑦ 
ᓴᖅᑭᐅᒪᔪᓄᑦ ᐱᕕᑦᓴᖃᕐᕕᐅᒍᓐᓇᖅᑐᓄᓪᓗ 
ᐅᑭᐅᖅᑕᖅᑐᒥ.

ᓴᙱᔪᒥᒃ ᑐᕌᖓᖃᑎᒌᓐᓂᖃᖅᑐᒍᑦ ᐊᓯᑦᑎᓐᓄᑦ 
ᓄᓇᕗᓕᒫᒥ, ᑲᓇᑕᒥᓗ ᓄᓇᕐᔪᐊᒥᓗ. 
ᐱᓕᕆᖃᑎᖃᑦᓯᐊᐸᑦᑐᒍᑦ ᑲᑐᔾᔨᖃᑎᒌᓐᓂᒃᑯᑦ 
ᑲᑐᔾᔨᖃᑎᑦᑎᓐᓂᒃ ᐃᓕᑦᑎᓂᓪᓗ 
ᑲᒪᒋᔪᓐᓇᖅᓯᖁᓪᓗᒋᑦ ᐱᔪᒪᓂᖏᑦ ᓄᓇᕗᒻᒥᐅᑦ 
ᓯᕗᓂᑦᓴᖃᑦᓯᐊᖁᓪᓗᒋᓪᓗ ᓂᕆᐅᓇᕐᓂᖏᑦ ᓄᓇᕗᑦ.



ᑐᕌ
ᖅ
ᑕᕗ

ᑦ 
  T

ur
aa

qt
av

ut

7

ᐃ
ᓄ
ᒃᑎ

ᑐᑦ

ᑐᙵᕕᖏᑦ
ᑕᐃᒫᑦᓴᐃᓐᓇᖅ ᒐᕙᒪᐅᓚᐅᖅᑐᑎᑐᑦ ᑭᖑᓂᑦᑎᓐᓂ, ᑐᙵᕕᖃᕐᓂᐊᖅᑐᒍᑦ 
ᓯᑕᒪᐅᔪᖅᑐᓂᒃ ᐃᓄᐃᑦ ᐱᖅᑯᓯᖏᓐᓂᒃ:

 ᐃᓅᖃᑎᒌᑦᓯᐊᕐᓂᖅ:   
ᐃᒃᐱᒍᓱᑦᓯᐊᕐᓂᖅ ᐃᓚᒌᑦᓯᐊᕐᓂᕐᓗ, ᐱᑦᓯᐊᕐᓂᕐᓗ 
ᐃᓅᖃᑎᑦᑎᓐᓂᒃ. 

 ᑐᙵᓇᕐᓂᖅ:   
ᒪᑐᐃᖓᓂᖅ, ᐃᓚᐅᑎᑦᓯᓂᖅ, ᐃᓕᕋᓇᙱᓐᓂᖅ. 

 ᐱᔨᑦᓯᕐᓂᖅ:  
ᐃᓚᑦᑎᓐᓂᒃ, ᐃᓅᖃᑎᑦᑎᓐᓂᒃ ᓄᓇᖅᑲᑎᑦᑎᓐᓂᓪᓗ 
ᐱᔨᑦᓯᕈᑎᖃᕐᓗᓂ. 

 ᐊᔩᖃᑎᒌᓐᓂᖅ:   
ᐃᓱᒪᓕᐅᖃᑎᒌᓪᓗᓂ, ᐅᖃᖃᑎᒌᓐᓂᒃᑯᑦ ᐊᒻᒪᓗ 
ᐊᖏᖃᑎᒌᓐᓂᒃᑯᑦ. 

 ᐱᓕᒻᒪᒃᓴᕐᓂᖅ/ᐱᔭᕆᐅᖅᓴᕐᓂᖅ:
ᐊᔪᕈᓐᓃᖅᓴᓂᖅ ᓱᓇᓕᕆᓗᓂ ᑕᑯᓐᓇᓂᒃᑯᑦ, ᑲᔪᖏᖅᓴᐃᓂᒃᑯᑦ, 
ᐱᓇᓱᓐᓂᒃᑯᑦ, ᐆᑦᑐᕋᕐᓂᒃᑯᑦ. 

 ᐱᓕᕆᖃᑎᒌᓐᓂᖅ/ᐃᑲᔪᖅᑎᒌᓐᓂᖅ:   
ᐃᓄᑑᔾᔨᖏᓪᓗᓂ ᐱᓕᕆᔭᕆᐊᓕᓐᓂᒃ ᐃᖅᑲᓇᐃᔭᖃᑎᖃᕐᓗᓂ. 

 ᖃᓄᖅᑑᕐᓂᖅ:
ᐃᓱᒪᑦᓴᖅᓯᐅᕐᓂᖅ ᓴᓇᑐᓗᓂ ᐋᖅᑭᒋᐊᓕᒻᒥᒃ ᐋᖅᑭᑦᓯᓇᓱᓪᓗᓂ. 

 ᐊᕙᑎᑦᑎᓐᓂᒃ ᑲᒪᑦᓯᐊᕐᓂᖅ: 
ᐃᑉᐱᒍᓱᑦᓯᐊᕐᓂᖅ ᑲᒪᑦᓯᐊᕐᓂᕐᓗ ᓄᓇᒥᒃ, ᓂᕐᔪᑎᓂᒃ, 
ᐊᕙᑎᑦᑎᓐᓂᓪᓗ.

ᒐᕙᒪᒃᑯᑦ ᐊᑑᑎᖃᑦᓯᐊᓕᖅᑎᓐᓂᐊᕐᒥᔭᕗᑦ ᑐᕌᖓᓂᖅᓴᐅᓕᖅᑎᓪᓗᒋᓪᓗ ᐃᓄᐃᑦ 
ᖃᐅᔨᒪᔭᑐᖃᖏᑎᒍᑦ ᐃᓄᐃᑦ ᐱᖅᑯᓯᖏᑎᒍᓪᓗ ᐱᖁᔭᖅᑎᒍᑦ ᐊᑐᐊᒐᖅᑎᒍᓪᓗ.

ᓯᕗᓪᓕᐅᑎᓐᓂᐊᖅᑕᕗᑦ
ᒐᕙᒪᐅᓂᑦᑎᓐᓂ, ᖃᓄᐃᓕᒋᐊᕈᑎᖃᕐᓂᐊᖅᑐᒍᑦ 
ᒐᕙᒪᐅᓪᓗᑕ ᐅᑯᓂᖓ ᑕᓪᓕᒪᐅᓕᖓᔪᓂᒃ:

 ᐱᓕᕆᐊᖃᕐᓂᐊᖅᑐᒍᑦ ᐊᑲᕐᕆᔮᑦᓯᐊᖁᓪᓗᒋᑦ ᓇᒻᒥᓂᕐᓗ 
ᒪᑭᒪᒍᓐᓇᖅᓯᖁᓪᓗᒋᑦ ᐃᓅᖃᑎᕗᑦ ᓄᓇᓕᕗᓪᓗ 
ᒪᓕᑦᑕᐅᓗᓂ ᐃᓅᓯᕗᑦ.

 ᐋᖅᑭᑦᓱᐃᓂᐊᖅᑐᒍᑦ ᒪᑭᒪᔾᔪᑎᑦᓴᑎᓐᓂᒃ 
ᑮᓇᐅᔭᓕᐅᕈᑕᐅᒍᓐᓇᖅᑐᓂᓪᓗ ᐃᑲᔪᖅᓱᐃᓂᒃᑯᑦ 
ᓯᕗᓂᑦᓴᖃᑦᓯᐊᖁᔨᓂᕐᒧᑦ ᐃᓅᖃᑎᑦᑎᓐᓄᑦ, ᓄᓇᓕᑦᑎᓐᓂ, 
ᓄᓇᑦᑎᓄᓪᓗ ᒪᓕᑦᑕᐅᓗᓂ ᐱᕚᓪᓕᕈᑎᕗᑦ.

 ᐊᑐᐃᓐᓇᐅᑎᑦᓯᓂᐊᖅᑐᒍᑦ ᐃᓕᓐᓂᐊᕈᑎᑦᓴᓂᒃ 
ᐱᔭᖅᑭᓴᕈᑎᑦᓴᓂᓪᓗ ᐅᐸᓗᖓᐃᔭᕈᑎᐅᒍᓐᓇᖅᑐᓂᒃ 
ᓱᕈᓯᕐᓄᑦ, ᒪᒃᑯᑦᑐᓄᑦ ᐃᓐᓇᕐᓄᓪᓗ ᐊᑑᑎᓕᓐᓂᒃ 
ᐃᑲᔪᕈᓐᓇᖅᓯᖁᓪᓗᒋᑦ ᐃᓅᖃᑎᒌᓄᑦ 
ᐃᖅᑲᓇᐃᔮᖃᑦᓯᐊᕈᓐᓇᖅᓯᖁᓪᓗᒋᓪᓗ ᒪᓕᑦᑕᐅᓗᓂ 
ᓯᕗᒻᒧᐊᖅᐸᓪᓕᐊᔾᔪᑎᕗᑦ.

 ᑐᙵᕕᓕᐅᕐᓂᐊᖅᑕᕗᑦ ᓄᓇᕗᑦ ᐊᔾᔨᐅᙱᑦᑑᓂᖓ ᑲᓇᑕᒥ 
ᓄᓇᕐᔪᐊᒥᓗ ᒪᓕᑦᑕᐅᓗᓂ ᐃᓅᓂᕗᑦ.

 ᐱᓕᕆᖃᑎᖃᕐᓂᐊᖅᑐᒍᑦ ᑲᑐᔾᔨᖃᑎᖃᕐᓗᑕ 
ᓯᕗᒧᒋᐊᕈᑕᐅᒍᓐᓇᖅᓯᖁᓪᓗᒋᑦ ᐃᓄᐃᑦ ᑐᕌᒐᖏᑦ 
ᑕᑯᒍᒪᔭᖏᓪᓗ ᓄᓇᕗᒻᒥᐅᑦ ᒪᓕᑦᑕᐅᓗᓂ 
ᑲᑐᔾᔨᖃᑎᒌᓐᓂᕗᑦ.

ᐃᓅᓯᕗᑦ
ᓄᓇᕗᑦ ᐊᖏᔪᐊᓘᓪᓗᓂ ᓄᓇᐅᔪᖅ, ᐊᖏᓂᖓ 20 
ᐳᓴᓐᑎᒋᓪᓗᓂᐅᒃ ᑲᓇᑕᐅᑉ ᓄᓇᖓᑕ. ᐃᓄᖁᑎᕗᑦ 
ᖃᑦᓯᐅᓂᖏᑦ 38,000-ᕈᔪᐃᑦ, ᐊᒥᓱᕐᖑᐸᓪᓕᐊᓪᓗᑎᓪᓗ 
ᓱᑲᑦᑐᒥᒃ. ᐅᖓᑖᓃᑦᑐᑦ 30 ᐳᓴᓐᑎᖏᑦ ᐃᓄᖁᑎᑦᑕ 
ᐅᑭᐅᓖᑦ 15 ᑐᖔᓂ ᖃᑦᓯᐅᓂᖏᓪᓗ ᐃᓐᓇᒻᒪᕇᑦ 
ᒪᕐᕈᐊᖅᑎᒻᒪᕆᑦᑐᒍ ᐊᒥᓱᕐᖑᕆᐊᖅᓯᒪᔪᑦ 2004-ᒥᓂᑦ.

ᐃᓄᖁᑎᕗᑦ ᓄᓇᓕᕗᓪᓗ ᓯᐊᕐᒪᖅᓯᒪᔪᑦ ᐅᖓᓯᒌᑦᑑᑎᐅᓪᓗᑎᒃ ᓄᓇᑦᑎᓐᓂ, ᐊᑦᓱᕈᕐᓇᓕᕈᑕᐅᕙᑦᑐᖅ 
ᐊᐅᓚᑕᐅᓂᖏᓐᓄᑦ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐃᓄᓕᕆᓂᕐᒧᓪᓗ ᐱᓕᕿᐊᓂᒃ ᐱᔨᑦᓯᕋᐅᑎᓂᓪᓗ. ᓂᖀᑦ 
ᐃᓪᓗᐃᓪᓗ ᐊᑭᑐᔫᓪᓗᑎᒃ, ᐃᓪᓗᖁᑎᕗᑦ ᓈᒻᒪᙱᓗᐊᖅᑐᑦ ᐊᖑᒻᒪᑎᒍᑕᐅᒐᑎᒃ ᐱᔭᕆᐊᓕᖏᓐᓄᑦ ᐃᓄᖁᑎᑦᑕ.

ᓇᒻᒥᓂᖅ ᒪᑭᑕᔪᓐᓇᖅᓯᖃᑦᑕᕐᓂᖅ ᑐᙵᕕᐅᔪᖅ ᐃᓅᔾᔪᓯᑦᑎᓐᓄᑦ, ᐱᔪᓐᓇᖅᑎᑕᐅᓪᓗᓂ ᐃᓄᐃᑦ 
ᐃᓕᖅᑯᓯᖏᑎᒍᑦ ᐅᓪᓗᒥᐅᓕᖅᑐᕐᓗ ᖃᐅᔨᒪᓂᐅᔪᓄᑦ ᐱᓕᕆᔾᔪᑎᓄᓪᓗ. ᑭᒃᑯᑐᐃᓐᓇᐃᑦ, ᐃᓚᒌᑦ, ᓄᓇᓖᑦ, 
ᒐᕙᒪᐅᔪᓪᓗ ᐊᑕᖏᖅᑐᑎᒃ ᐱᓕᕆᐊᑦᓴᖃᖅᑐᑦ ᑲᔪᖏᖅᓴᐃᒋᐊᖃᕐᓂᕐᒥᒃ ᐃᑲᔪᖅᓱᐃᒋᐊᖃᕐᓂᒥᓪᓗ ᓇᒻᒥᓂᖅ 
ᒪᑭᑕᔪᓐᓇᖅᓯᒋᐊᖃᕐᓂᕐᒥᒃ.

ᐱᓕᕆᐊᖃᕐᓂᐊᖅᑐᒍᑦ ᐊᑲᕐᕆᔮᑦᓯᐊᖁᓪᓗᒋᑦ ᓇᒻᒥᓂᕐᓗ 
ᒪᑭᒪᒍᓐᓇᖅᓯᖁᓪᓗᒋᑦ ᐃᓅᖃᑎᕗᑦ ᓄᓇᓕᕗᓪᓗ.

ᓯᕗᓪᓕᐅᑎᓐᓂᐊᖅᑕᕗᑦ ᐅᑯᐊ:

 ᐅᔾᔨᕆᑦᓯᐊᕐᓗᒋᑦ ᐃᓐᓇᒻᒪᕆᕗᑦ ᓈᓚᑦᓯᐊᕐᓗᒋᑦ, ᓈᓚᑦᓯᐊᕐᓗᒋᑦ ᐱᖅᑯᓯᕐᒥᒍᑦ 
ᖃᐅᔨᒪᓂᖏᑦ, ᑲᒪᒋᑦᓯᐊᕐᓗᒋᓪᓗ ᐃᑲᔪᖅᑕᐅᒍᑎᒋᒋᐊᓕᖏᑦ ᐃᑉᐱᒋᔭᐅᓂᕐᒧᑦ ᓄᓇᕗᒻᒥ;

 ᑲᒪᒋᔭᐅᓗᑎᒃ ᐃᓅᓇᓱᐊᕐᓂᕐᒧᑦ ᐱᔭᕆᐊᓕᖏᑦ ᓄᓇᕗᒻᒥᐅᑦ ᐊᑦᑕᓇᙱᑦᑐᒥᒃ 
ᐊᑭᑐᓗᐊᙱᑦᑐᒥᓪᓗ ᐃᓪᓗᖃᖅᑎᑦᓯᓂᒃᑯᑦ, ᓂᕆᔭᑦᓴᖃᑦᓯᐊᖅᑎᑦᓯᓂᒃᑯᓪᓗ;

 ᐱᐅᓯᕚᓪᓕᖅᑎᑕᐅᓗᑎᒃ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐱᔨᑦᓯᕋᐅᑏᑦ ᐊᑐᐃᓐᓇᐅᔪᑦ 
ᓄᓇᕗᒻᒥ;

 ᐃᑲᔪᖅᓱᖅᑕᐅᒋᐊᒃᑲᓐᓂᕐᓗᑎᒃ ᓄᓇᓕᓐᓃᖔᖅᑐᑦ ᐃᖅᑲᖅᑐᐃᕕᓕᕆᓂᕐᒧᑦ ᒪᒥᓴᕐᓂᒧᓪᓗ 
ᐱᓕᕆᐊᑦ ᑲᒪᒋᔭᐅᖁᓪᓗᒍ ᐃᓚᒌᓂ ᐋᓐᓂᖅᑎᕆᓂᐅᕙᑦᑐᖅ ᖁᓄᔪᕐᓂᐊᕐᓂᐅᕙᑦᑐᕐᓗ; 
ᐊᒻᒪᓗ

 ᐱᐅᓯᕚᓪᓕᖅᑎᑕᐅᓗᑎᒃ ᓴᖅᑭᖅᑕᐅᕙᑦᑐᑦ ᐃᓱᒪᓕᕆᓂᕐᒧᑦ, ᐊᔪᓕᕈᑎᖃᖅᓯᒪᔪᓄᑦ, 
ᐃᓚᒌᓄᓪᓗ ᐃᓅᓯᓕᕆᓂᕐᒧᑦ ᐃᑲᔫᑎᓂᒃ ᐃᓚᒋᓕᐅᔾᔨᓂᒃᑯᑦ ᐱᖅᑯᓯᑐᖃᖅᑎᒍᑦ 
ᐃᓅᓯᓕᕆᔾᔪᑕᐅᔪᓂᒃ.

ᐱᕚᓪᓕᕈᑎᕗᑦ
ᓄᓇᕗᑦ ᐱᕙᓪᓕᐊᓂᖃᖅᓯᒪᙱᓗᐊᖅᑐᖅ ᑲᓇᑕᐅᑉ ᐃᓗᐊᓂ − ᑲᓇᑕ 
ᓯᕗᒧᒋᐊᖅᓯᒪᔪᒻᒪᕆᐅᓪᓗᓂ ᓄᓇᓕᕐᔪᐊᖑᑎᓪᓗᒍ.

ᒪᑭᒪᔾᔪᑎᑦᓴᕗᑦ ᐱᑐᖃᐅᓗᐊᓕᖅᑐᑦ ᐊᖑᒻᒪᑎᒍᑕᐅᒍᓐᓃᖅᑐᑎᓪᓗ 
ᐱᔭᕆᐊᓕᖏᓐᓂᒃ ᐊᒥᓱᕐᖑᐸᓪᓕᐊᔪᑦ ᒪᒃᑯᑦᑐᐃᑦ ᐃᓐᓇᒻᒪᕇᓪᓗ. 
ᐊᒥᓲᓗᐊᖅᑐᑦ ᐃᓄᖁᑎᕗᑦ ᐊᐅᓪᓚᖅᑎᑕᐅᒋᐊᖃᖅᐸᑦᑐᑦ ᓄᓇᕗᑦ 
ᓯᓚᑖᓄᑦ ᐃᓅᓕᓴᖅᑕᐅᒋᐊᖅᑐᕐᓗᑎᒃ ᖃᐅᔨᓴᖅᑕᐅᒋᐊᖅᑐᖃᑦᑕᕐᓗᑎᓪᓗ 
ᐊᑐᐃᓐᓇᐅᑎᑕᐅᒍᓐᓇᖅᑐᓄᑦ ᓄᓇᕗᒻᒥ.

ᓄᓇᕗᒻᒥ ᐊᔾᔨᒌ ᙱᑦᑐᑦ ᑮᓇᐅᔭᓕᐅᕈᑕᐅᒍᓐᓇᖅᑐᑦ ᐃᓚᒋᓕᐅᔾᔨᓯᒪᔪᑦ ᐊᒥᓲᓪᓗᑎᒃ ᒐᕙᒪᒃᑯᓐᓂ ᐃᖅᑲᓇᐃᔭᖅᑐᑦ 
ᐊᒥᓱᕐᖑᐸᓪᓕᐊᔪᓪᓗ ᐅᔭᕋᕐᓂᐊᕐᕕᓐᓂ. ᐃᓕᖅᑯᓯᖅᑎᒍᑦ ᓄᓇᓂᒃ ᐊᑐᖃᑦᑕᕐᓂᖅ ᐱᒻᒪᕆᐅᖃᑕᐅᔪᑦ 
ᑮᓇᐅᔭᓕᐅᕈᑕᐅᒍᓐᓇᖅᑐᓄᑦ. ᒥᑭᔪᑦ ᓇᒻᒥᓂᕆᔭᐅᔪᑦ ᐊᓯᖏᓪᓗ ᑮᓇᐅᔭᓕᐅᕈᑕᐅᒍᓐᓇᖅᑐᑦ ᐱᕚᓪᓕᕈᑕᐅᒍᓐᓇᒻᒪᕆᑦᑐᑦ, 
ᑭᓯᐊᓂ ᓱᓕ ᐱᕙᓪᓕᐊᓂᖃᖅᓯᒪᙱᓗᐊᖅᑐᑦ. ᐊᑭᑐᓗᐊᕐᓂᖏᑦ ᐊᐅᓪᓚᖃᑦᑕᕆᐊᖃᕐᓂᕐᒧᑦ ᐃᖏᕐᕋᔪᓕᕆᓂᕐᒧᓪᓗ 
ᐊᑦᑐᐃᓂᖃᖅᐸᑦᑐᑦ ᐊᑭᑐᓗᐊᕐᓂᕐᒧᑦ ᐃᓅᓇᓱᐊᕐᓂᕐᒧᑦ ᓇᒻᒥᓂᖃᖅᑎᐅᔪᓂᓪᓗ ᐊᐅᓚᑦᓯᓂᕐᒧᑦ ᓄᓇᕗᒻᒥ.

ᓄᓇᕗᒻᒥ ᐊᒥᒐᙱᑦᑐᒻᒪᕆᐊᓗᐃᑦ ᐊᑐᓕᖅᑭᑦᑕᐅᒍᓐᓇᖅᑐᑦ ᐊᑐᓕᖅᑭᒐᑦᓴᐅᙱᑦᑐᓪᓗ ᓄᓇᒦᖔᖅᑐᓂᒃ 
ᐱᕚᓪᓕᕈᑎᑦᓴᓂᒃ. ᑭᓯᐊᓂᓕ, ᐅᑭᐅᖅᑕᖅᑐᒥ ᐆᒪᔪᓐᓇᖅᑐᓕᒫᑦ ᐊᕙᑎᖏᓪᓗ ᓱᕋᓴᕋᐃᑦᑐᑦ 
ᐊᑦᑐᖅᑕᐅᓴᕋᐃᒍᓐᓇᖅᑐᑎᓪᓗ ᓯᓚᐅᑉ ᐊᓯᔾᔨᖅᐸᓪᓕᐊᓂᖓᓄᑦ. ᒐᕙᒪᒃᑯᑦ ᐃᓚᐅᖃᑕᐅᑦᓯᐊᖏᓐᓇᕆᐊᓖᑦ 
ᐊᐅᓚᑦᓯᔨᐅᖃᑎᒌᓐᓂᕐᒧᑦ ᐱᕙᓪᓕᐊᑎᑦᓯᓂᕐᒧᓪᓗ ᓄᓇᕗᒻᒥ ᐱᕚᓪᓕᕈᑎᑦᓴᓂᒃ ᓇᓗᓇᐃᖅᑕᐅᓯᒪᖁᓪᓗᒍ ᓄᓇᕗᒻᒥᐅᑦ 
ᖁᕕᐊᓲᑎᖃᕈᓐᓇᖁᓪᓗᒋᑦ ᓴᙱᔪᒥᒃ ᑐᕌᖓᓂᕐᒥᓐᓄᑦ ᓄᓇᑦᑎᓐᓄᑦ ᑭᖑᕚᑦᓴᑎᓐᓄᓪᓗ.

ᐋᖅᑭᑦᓱᐃᓂᐊᖅᑐᒍᑦ ᒪᑭᒪᔾᔪᑎᑦᓴᑎᓐᓂᒃ ᑮᓇᐅᔭᓕᐅᕈᑕᐅᒍᓐᓇᖅᑐᓂᓪᓗ 
ᐃᑲᔪᖅᓱᐃᓂᒃᑯᑦ ᓯᕗᓂᑦᓴᖃᑦᓯᐊᖁᔨᓂᕐᒧᑦ ᓄᓇᓕᑦᑎᓐᓂ, ᐃᓅᖃᑎᑦᑎᓐᓄᑦ, 
ᓄᓇᑦᑎᓄᓪᓗ.

ᓯᕗᓪᓕᐅᑎᓐᓂᐊᖅᑕᕗᑦ ᐅᑯᐊ:

 ᑮᓇᐅᔭᖃᖅᑎᑦᓯᖃᑕᐅᓂᖅ ᑲᑐᔾᔨᖃᑎᑦᑎᓐᓄᑦ ᒪᑭᒪᔾᔪᑎᑦᓴᓂᒃ ᐱᕚᓪᓕᕈᑕᐅᒍᓐᓇᖅᑐᓂᒃ 
ᐊᑲᕐᕆᔮᖅᑐᒦᓐᓂᖅᓴᐅᖁᓪᓗᒋᑦ ᑭᒃᑯᑐᐃᓐᓇᐃᑦ ᐊᒻᒪᓗ ᓄᓇᓖᑦ,  ᐃᓚᒋᔭᐅᓗᑎᒃ 
ᐃᓂᖃᑦᓯᐊᖅᑎᑦᓯᓂᖅ ᐃᓐᓇᕐᓄᑦ ᐃᑉᐱᒋᔭᐅᕕᓐᓂᒃ ᐊᒻᒪᓗ ᐊᔪᓕᕈᑎᖃᖅᓯᒪᔪᓄᑦ ᒪᒥᓴᕐᕕᓐᓂᒃ 
ᓄᓇᕗᒻᒥ;

 ᑲᓲᒪᓕᖅᑎᑦᓯᓂᖅ ᓄᓇᕗᒻᒥᐅᖃᑎᒌᓂᒃ ᑲᓇᑕᒥᐅᓄᑦ ᐊᑐᕆᐊᑎᒍᑦ, ᖃᕆᓴᐅᔭᒃᑯᑦ 
ᐃᑭᐊᖅᑭᔾᔪᑎᓄᑦ ᐅᐊᔭᑎᒍᑦ, ᐃᖏᕐᕋᔫᓕᕆᓂᒃᑯᓪᓗ;

 ᐊᔾᔨᒌᙱᑦᑐᒃᑯᑦ ᑮᓇᐅᔭᓕᐅᕈᑎᑦᓴᓕᐅᕐᓂᖅ ᐱᐅᓯᕚᓪᓕᖅᑎᑦᓯᓂᕐᓗ ᑮᓇᐅᔭᓕᐅᕈᑕᐅᒍᓐᓇᖅᑐᓂᒃ 
ᓄᓇᓕᑦᑎᓐᓄᑦ ᑲᔪᖏᖅᓴᐃᓗᑕ ᓇᒻᒥᓂᖅ ᒪᑭᒪᒍᓐᓇᖅᓯᒋᐊᖃᕐᓂᕐᒥᒃ ᐊᑐᐃᓐᓇᐅᑎᑦᓯᓂᕐᒥᓪᓗ 
ᓄᓇᓕᓐᓂ ᐃᖅᑲᓇᐃᔮᑦᓴᓂᒃ ᐃᓕᖅᑯᓯᖅᑎᒍᑦ ᑮᓇᐅᔭᓕᐅᕈᑕᐅᒍᓐᓇᖅᑐᓂᒃ, ᒥᖅᓱᒐᖅᑎᒍᑦ 
ᓴᓇᐅᒐᖅᑎᒍᓪᓗ,  ᒥᑭᔫᑕᐅᓂᖅᓴᓂᒃ ᓇᒻᒥᓂᖃᖅᑎᐅᓂᒃᑯᑦ, ᐅᔭᕋᕐᓂᐊᖅᑐᓕᕆᓂᒃᑯᑦ, ᐊᒻᒪᓗ 
ᐃᖃᓗᓕᕆᓂᒃᑯᑦ, ᐊᓯᖏᑎᒍᓪᓗ ᑮᓇᐅᔭᓕᐅᕈᑕᐅᒍᓐᓇᖅᑐᓄᑦ; ᐊᒻᒪᓗ

 ᐋᖅᑭᑦᓱᐃᓂᖅ ᐊᐅᓚᑦᓯᓂᕐᓗ ᓄᓇᒦᖔᖅᑐᓂᒃ ᓂᕐᔪᑎᓂᓪᓗ ᐊᑯᓂᐅᔪᒧᑦ ᓯᕗᓂᑦᓴᑎᓐᓄᑦ 
ᐱᕚᓪᓕᕈᑕᐅᒍᓐᓇᖁᓪᓗᒋᑦ ᐃᓄᖁᑎᑦᑎᓐᓄᑦ ᓄᓇᑦᑎᓄᓪᓗ.

ᓯᕗᒻᒧᐊᖅᐸᓪᓕᐊᔾᔪᑎᕗᑦ
ᐃᓕᓐᓂᐊᖅᑐᓕᕆᓂᖅ ᐱᔪᓐᓇᕈᑕᐅᔪᖅ ᓴᓇᑐᔪᒃᑯᑦ ᖁᕕᐊᓇᖅᑐᒥᓪᓗ ᐃᓅᓯᖃᕈᓐᓇᓂᑦᑎᓐᓄᑦ, ᐊᒻᒪᓗ 
ᐊᑑᑎᖃᑦᓯᐊᖅᑐᓂᒃ ᐃᖅᑲᓇᐃᔮᖃᕈᓐᓇᖅᓯᒍᓐᓇᓂᕐᒧᑦ. ᐅᐸᓗᖓᐃᔭᖅᓯᒪᓂᖅ ᐃᓕᑉᐸᓪᓕᐊᓂᕐᒧᑦ ᐱᒋᐊᖅᐸᑦᑐᖅ 
ᓱᕈᓯᓛᖑᓂᑦᑎᓐᓂᒃ, ᓈᒻᒪᓈᖅᑐᒃᑯᑦ ᐊᖏᖅᑳᕆᔭᐅᑦᓯᐊᕐᓂᒃᑯᑦ ᒥᑭᔪᓛᖑᑎᓪᓗᒋᓪᓗ ᐃᓕᑉᐸᓪᓕᐊᑎᑕᐅᓂᒃᑯᑦ. 
ᐃᓕᑉᐸᓪᓕᐊᒍᓐᓇᕐᓂᖅ ᐱᕙᓪᓕᐊᒍᑕᐅᒍᓐᓇᕐᖓᑦ ᐃᓕᓐᓂᐊᕐᕕᒻᒦᓕᖅᑎᓪᓗᒋᑦ ᐃᓅᓯᕐᒥᓂᓪᓗ 
ᐊᑑᑎᖃᓕᖅᑎᓪᓗᒋᑦ.

ᐃᓕᓐᓂᐊᖅᓯᒪᓂᖅ ᓄᓇᕗᒻᒥ, ᐊᑉᐸᓯᓐᓂᖅᓴᐅᒐᓗᐊᖅᑎᓪᓗᒍ 
ᑲᓇᑕᒥ ᐊᓯᖏᓐᓃᑦᑐᓂ, ᖁᕝᕙᐸᓪᓕᐊᕌᕐᔪᑦᑐᖅ. ᑭᓯᐊᓂᓕ, 
ᐃᓕᓐᓂᐊᕐᕕᒻᒧᑦ ᐅᐸᑦᓯᐊᙱᓗᐊᖅᐸᑦᑐᑦ ᖃᑦᓰᓐᓇᐅᓗᐊᕐᓂᖏᓪᓗ 
ᐃᓕᓐᓂᐊᕐᕕᐊᓗᒻᒥ ᐱᔭᕇᖅᐸᑦᑐᑦ ᓱᓕ ᐊᑦᓱᕈᕐᓇᕈᑕᐅᔪᑦ ᓄᓇᕗᒻᒥ. 
ᐃᓕᓐᓂᐊᖅᑏᑦ ᑲᔪᓯᑦᓯᐊᕈᑎᖃᕈᓐᓇᕐᓂᖏᑦ ᐃᑲᔪᖅᓱᖅᑕᐅᒍᓐᓇᖅᑐᑦ 
ᐃᓚᒌᑦ, ᓄᓇᖅᑲᑎᒌᑦ, ᒐᕙᒪᒃᑯᓪᓗ ᐱᓕᕆᖃᑎᒌᓪᓗᑎᒃ 
ᓴᙱᓕᖅᐹᓪᓕᖅᑎᑦᓯᓂᕐᒧᑦ ᐃᓕᓐᓂᐊᓕᕋᑖᖅᑐᓂᒃ ᐃᓕᓐᓂᐊᕐᓂᓖᑦ 
12-ᒧᑦ ᐃᓕᓐᓂᐊᖅᑐᓕᕆᓂᕐᒧᑦ ᐊᖏᖅᓯᒪᓂᖅᓴᐅᒍᓐᓇᖅᑐᑎᓪᓗ 
ᐃᓅᓯᓕᒫᒥᓂ ᐃᓕᑉᐸᓪᓕᐊᖏᓐᓇᕈᒪᓂᕐᒧᑦ.

ᓄᓇᕗᒻᒥ ᑮᓇᐅᔭᓕᐅᕈᑕᐅᒍᓐᓇᖅᑐᑦ ᓱᓕ 
ᐊᔾᔨᒌᙱᑦᑑᓕᖅᐸᓪᓕᐊᑐᐃᓐᓇᖅᑐᑦ ᓄᓇᕗᒻᒥᐅᓪᓗ 
ᓇᓖᕌᕈᑎᑦᓴᖅᑖᖅᐸᓪᓕᐊᑐᐃᓐᓇᖅᑐᑦ ᐃᖅᑲᓇᐃᔮᖑᒍᓐᓇᖅᑐᓄᑦ. 
ᑕᒪᒃᑯᐊ ᐱᕕᑦᓴᖃᕐᕕᑦᓯᐊᖑᒐᓗᐊᖅᑎᓪᓗᒋᑦ, ᓄᓇᕗᒻᒥ 

ᑕᑎᖃᓗᐊᖃᑦᑕᖅᑐᒍᑦ ᑎᑭᑎᑕᐅᓯᒪᔪᓂᒃ ᐃᖅᑲᓇᐃᔭᖅᑎᓂᒃ ᐊᒥᓲᓗᐊᖅᑐᓪᓗ ᐃᓄᐃᑦ ᑕᑎᖃᓗᐊᖅᑐᑦ 
ᐃᓄᓕᕆᔨᒃᑯᓐᓂᒃ ᐃᑲᔫᓯᐊᖅᑖᖃᑦᑕᓂᕐᒥᒃ ᐅᕝᕙᓘᓐᓃᑦ ᐃᖅᑲᓇᐃᔭᙱᓗᐊᖅᑐᑦ. ᐊᑐᐃᓐᓇᖃᕆᐊᖅᑎᑦᓯᓂᖅ 
ᓄᓇᓕᓐᓂ ᐱᔪᓐᓇᕐᓂᖅᑖᖅᐸᓪᓕᐊᓂᕐᒧᑦ ᐱᓕᒻᒪᑦᓴᐃᒍᑎᓂᒃ ᓯᓚᑦᑐᓴᕐᕕᓐᓂᓗ ᐃᓕᓐᓂᐊᕈᑎᓂᒃ 
ᐱᔪᓐᓇᓕᕈᑕᐅᓂᐊᖅᑐᖅ ᓇᒻᒥᓂᖅ ᒪᑭᑕᔪᓐᓇᖅᓯᓂᕐᒧᑦ ᐃᖅᑲᓇᐃᔮᖅᑖᕈᓐᓇᖅᓯᓂᕐᒧᓪᓗ.

ᓄᓇᕗᒻᒥ ᐊᒥᓲᓂᖅᐹᓂᒃ ᐃᖅᑲᓇᐃᔭᖅᑎᑦᓯᔨᐅᑎᓪᓗᑕ, ᒐᕙᒪᒃᑯᑦ ᐱᓕᐅᑎᖃᖃᑦᑕᕆᐊᓖᑦ ᐊᓯᖏᓐᓂᒃ 
ᐃᖅᑲᓇᐃᔭᖅᑎᑦᓯᔨᓂᒃ ᓄᓇᕗᒻᒥ ᓯᓚᑖᓂᓗ ᑲᔪᖏᖅᓴᐃᒋᐊᖃᖅᑐᒍᑦ ᐱᓯᒪᐃᓐᓇᕋᓱᐊᕐᓗᒋᓪᓗ 
ᐃᖅᑲᓇᐃᔭᖅᑎᕗᑦ. ᐃᖅᑲᓇᐃᔭᕐᕕᓐᓂ ᐃᓕᓐᓂᐊᖅᑎᑦᓯᖃᑦᑕᕐᓂᖅ ᐱᓕᒻᒪᑦᓴᐃᖃᑦᑕᕐᓂᕐᓗ 
ᑐᙵᕕᓕᐅᕈᑕᐅᒍᓐᓇᖅᑐᖅ ᐱᔪᓐᓇᕐᓂᖅᑖᖅᐸᓪᓕᐊᑎᑦᓯᓂᕐᒥᒃ ᒐᕙᒪᒃᑯᓐᓂ ᐃᖅᑲᓇᐃᔭᖅᑎᖏᓐᓂᒃ 
ᐃᖅᑲᓇᐃᔭᑯᑖᒍᓐᓇᕐᓂᖏᓐᓂᓪᓗ ᐃᖅᑲᓇᐃᔭᖅᑏᑦ.

ᐊᑐᐃᓐᓇᐅᑎᑦᓯᓂᐊᖅᑐᒍᑦ ᐃᓕᓐᓂᐊᕈᑎᑦᓴᓂᒃ ᐱᔭᖅᑭᓴᕈᑎᑦᓴᓂᓪᓗ 
ᐅᐸᓗᖓᐃᔭᕈᑎᐅᒍᓐᓇᖅᑐᓂᒃ ᓱᕈᓯᕐᓄᑦ, ᒪᒃᑯᑦᑐᓄᑦ ᐃᓐᓇᕐᓄᓪᓗ ᐊᑑᑎᓕᓐᓂᒃ 
ᐃᑲᔪᕈᓐᓇᖅᓯᖁᓪᓗᒋᑦ ᐃᓅᖃᑎᒌᓄᑦ ᐃᖅᑲᓇᐃᔮᖃᑦᓯᐊᕈᓐᓇᖅᓯᖁᓪᓗᒋᓪᓗ.

ᓯᕗᓪᓕᐅᑎᓐᓂᐊᖅᑕᕗᑦ ᐅᑯᐊ:

 ᐱᔪᓐᓇᖅᓯᑎᑦᓯᓗᑕ ᐊᑭᑐᓗᐊᙱᑦᑐᓂᒃ ᐊᑐᐃᓐᓇᐅᔪᓂᓪᓗ ᐸᐃᕆᕕᓐᓂᒃ 
ᐃᑲᔪᖅᓱᐃᓯᓐᓈᖅᑐᓂᒃ ᐃᓕᓐᓂᐊᕐᓂᕐᒥᒃ ᐱᕈᖅᓴᐃᕙᓪᓕᐊᓂᕐᒥᓪᓗ ᓱᕈᓯᓛᓂᒃ;

 ᐋᖅᑭᒋᐊᖅᑕᐅᓗᓂ ᐃᓕᓐᓂᐊᖅᑐᓕᕆᓂᕐᒧᑦ ᐱᖁᔭᖅ ᐊᒻᒪᓗ ᐃᓄᐃᑦ ᐅᖃᐅᓯᖓᑕ 
ᓴᐳᒻᒥᔭᐅᓂᖓᓄᑦ ᐱᖁᔭᖅ ᓇᓗᓇᐃᖅᓯᓯᒪᖁᓪᓗᒋᑦ ᐱᐅᔪᓂᒃ ᐃᓕᓐᓂᐊᕈᑎᑦᓴᓂᒃ 
ᐊᒥᓱᕐᖑᕆᐊᖁᓪᓗᒋᓪᓗ ᐃᓕᓐᓂᐊᖅᑏᑦ ᐱᔭᕇᖅᐸᑦᑐᑦ;

 ᓄᓇᓖᑦ ᓯᕗᓪᓕᐅᔾᔭᐅᓗᑎᒃ ᐊᑐᐃᓐᓇᐅᑎᑦᓯᓂᒃᑯᑦ ᓄᓇᓕᓐᓂ ᐱᔭᖅᑭᓴᕈᑎᓂᒃ 
ᓴᓇᔪᓕᕆᓂᕐᒧᓪᓗ ᐱᓕᒻᒪᓴᒍᑎᓂᒃ ᐱᔪᓐᓃᖅᐹᓪᓕᖁᓪᓗᒍ ᑕᑎᖃᓗᐊᕐᓂᕗᑦ 
ᑎᑭᑎᑕᐅᕙᑦᑐᓂᒃ ᐃᖅᑲᓇᐃᔭᖅᑎᓂᒃ ᐊᒻᒪᓗ ᐃᑲᔪᖅᓱᖅᑕᐅᓗᑎᒃ ᐃᖅᑲᓇᐃᔮᑦᓴᓄᑦ 
ᑭᒃᑯᑐᐃᓐᓇᐃᑦ ᑎᒥᒥᒍᑦ ᐊᔪᕈᑎᓖᑦ;

 ᐃᑲᔪᖅᓱᖅᑕᐅᕚᓪᓕᕐᓗᑎᒃ ᓯᓚᑦᑐᓴᕐᕕᓐᓂ ᐃᓕᓐᓂᐊᕈᑎᑦᓴᓂᒃ 
ᐱᕙᓪᓕᐊᑎᑕᐅᒍᓐᓇᖁᓪᓗᒋᑦ ᖃᐅᔨᒪᓂᐅᒋᐊᓕᓐᓂᒃ ᐱᔪᓐᓇᕐᓂᐅᒋᐊᓕᓐᓂᓪᓗ ᓄᓇᕗᒻᒧᑦ 
ᑐᕌᖓᔪᓂᒃ; ᐊᒻᒪᓗ

 ᐊᑐᐃᓐᓇᐅᑎᑦᓯᓂᖅ ᐃᖅᑲᓇᐃᔭᕐᕕᓐᓂ ᐃᓕᓐᓂᐊᕈᑎᑦᓴᓂᒃ ᐱᓕᒻᒪᑦᓴᒍᑎᑦᓴᓂᓪᓗ 
ᒐᕙᒪᒃᑯᑦ ᐃᖅᑲᓇᐃᔭᕐᕕᖏᓐᓂ, ᑐᕌᒐᖃᕐᓗᑎᒃ ᐊᒥᓱᕐᖑᕆᐊᖅᑎᑦᓯᓂᕐᒧᑦ ᐃᓄᐃᑦ 
ᐃᖅᑲᓇᐃᔭᖅᑎᑕᐅᓂᖏᓐᓂᒃ ᑐᙵᕕᓕᐅᕐᓂᒧᓪᓗ ᓴᙱᔪᓂᒃ ᐃᓄᓐᓂᒃ ᓯᕗᓕᖅᑎᓂᒃ 
ᒐᕙᒪᒃᑯᓐᓂ ᓄᓇᕗᒻᒥᓗ.

ᐃᓅᓂᕗᑦ
ᓄᓇᕗᑦ ᐱᙳᖅᑎᑕᐅᓚᐅᖅᓯᒪᔪᖅ 1999-ᒥ ᒪᓕᑦᑐᒍ ᐊᑕᖏᖅᑐᓂ 
ᓄᓇᑖᕐᓂᕐᒧᑦ ᐊᖏᖃᑎᒌᒍᑎᒃᑯᑦ ᑕᑯᓐᓇᙳᐊᖅᑕᐅᓚᐅᖅᓯᒪᔪᖅ 
ᐊᔩᕈᑕᐅᓪᓗᓂᓗ ᐃᓄᓐᓄᑦ, 85 ᐳᓴᓐᑎᕈᔪᖏᑦ ᓄᓇᕗᒻᒥ 
ᐃᓄᖁᑎᖏᑕ. ᓄᓇᕗᑦ ᐊᔾᔨᐅᙱᑦᑐᖅ ᐊᖏᔫᓪᓗᓂᓗ ᐅᑭᐅᖅᑕᖅᑐᒥ 
ᓄᓇᖓ, ᐊᒥᓲᓂᖅᐹᖑᓪᓗᑎᒃ ᓄᓇᖃᖅᑳᖅᑐᒥᓃᑦ ᐃᓄᖁᑎᖏᑦ, 
ᐊᐅᓚᑦᓯᔾᔪᓯᖓᓗ ᐋᖅᑭᑦᑕᐅᓯᒪᓪᓗᓂ ᓄᓇᕗᒻᒥ ᐊᖏᕈᑎᒃᑯᑦ.

ᐱᖁᔭᖅᑎᒍᑦ, ᐃᓄᐃᑦ ᐅᖃᐅᓯᖓᑦ, ᖃᓪᓗᓈᑎᑐᑦ, ᐅᐃᕖᑎᑐᓪᓗ 
ᑕᐃᒫᑦᓴᐃᓐᓇᖅ ᐃᓕᓴᕆᔭᐅᓯᒪᔪᑦ. ᓄᓇᕗᒻᒥᐅᑦ ᐱᔪᓐᓇᐅᑎᖃᖅᑐᑦ ᐱᔨᑦᓯᖅᑕᐅᒍᓐᓇᓂᕐᒧᑦ 
ᓇᓪᓕᐊᓐᓂᑐᐃᓐᓇᖅ ᐃᓕᓴᕆᐅᔭᓯᒪᔪᒥᒃ ᐅᖃᐅᓯᕐᒥᒃ ᐊᑐᕐᓗᑎᒃ. ᐃᓄᐃᑦ ᐅᖃᐅᓯᖓᑦ ᓴᐳᒻᒥᔭᐅᓯᒪᔪᖅ 
ᒐᕙᒪᒃᑯᓪᓗ ᓴᖅᑭᔮᖅᑎᑦᓯᒋᐊᓖᑦ ᐱᐅᔪᓂᒃ ᐊᑐᖅᑕᐅᖃᑦᑕᕐᓗᓂᓗ ᐃᓄᒃᑎᑐᑦ ᓄᓇᕗᒻᒥ ᐃᓅᖃᑎᒌᓂ. 
ᐊᓯᖏᓐᓂ ᑲᓇᑕᒥ ᐊᕕᑦᑐᖅᓯᒪᓂᖏᓐᓂ ᐱᑕᙱᑦᑐᖅ ᑕᐃᒪᓐᓇᑎᒋ ᐱᖁᔭᖅᑎᒍᑦ ᓴᐳᒻᒥᔭᐅᓯᒪᓂᖏᓐᓂᒃ 
ᓄᓇᖃᖅᑳᖅᑐᒥᓃᑦ ᐅᖃᐅᓯᖏᓐᓂᒃ. ᐃᑲᔪᕐᓂᓕᒃ ᓄᓇᕗᑦ ᐊᔾᔨᐅᙱᑦᑑᒍᑎᖃᕐᓂᖏᓐᓂᒃ.

ᑭᒃᑯᓕᒫᓄᑦ ᒐᕙᒪᐅᓪᓗᑕ, ᑲᒪᖃᑦᑕᕆ ᐊᖃᖅᑐᒍᑦ ᐱᔭᕆᐊᓕᖏᓐᓂᒃ ᓄᓇᕗᒻᒥᐅᓕᒫᑦ, ᐅᐱᒋᓯᓐᓈᕐᓗᒋᑦ ᐃᓄᐃᑦ 
ᐃᓕᖅᑯᓯᖏᑦ ᐅᑉᐱᕆᔭᖏᓪᓗ, ᓴᐳᒻᒥᔭᐅᓗᓂ ᐃᓄᐃᑦ ᐅᖃᐅᓯᖓᑦ, ᐅᔾᔨᕆᔭᐅᑦᓯᐊᕐᓗᑎᓪᓗ ᐃᓄᐃᑦ 
ᐱᔪᒪᓂᖏᑦ ᓄᓇᕗᒻᒥ.

ᑐᙵᕕᓕᐅᕐᓂᐊᖅᑕᕗᑦ ᓄᓇᕗᑦ ᐊᔾᔨᐅᙱᑦᑑᓂᖓ ᑲᓇᑕᒥ ᓄᓇᕐᔪᐊᒥᓗ.

ᓯᕗᓪᓕᐅᑎᓐᓂᐊᖅᑕᕗᑦ ᐅᑯᐊ:

 ᓇᓗᓇᐃᖅᓯᓯᒪᓂᖅ ᒐᕙᒪᒃᑯᑦ ᐱᓕᕆᐊᖏᑦ ᐱᔨᑦᓯᕋᐅᑎᖏᓪᓗ ᐊᑑᑎᖃᑦᓯᐊᒃᑲᓐᓂᖁᓪᓗᒋᑦ 
ᑐᕌᖓᓂᖅᓴᐅᖁᓪᓗᖏᓪᓗ ᐃᓄᓐᓄᑦ ᐃᓄᐃᑦ ᖃᐅᔨᒪᔭᑐᖃᖏᑎᒍᑦ ᐊᒻᒪᓗ ᐃᓄᐃᑦ 
ᐱᖅᑯᓯᖏᑎᒍᑦ ᒪᓕᒐᐃᑦ ᐊᑐᐊᒐᐃᓪᓗ ᐃᓗᐊᓂ;

 ᐱᔪᓐᓇᓕᖅᑎᑕᐅᓗᓂ ᐃᓄᐃᑦ ᐅᖃᐅᓯᖓᑦ ᐃᖅᑲᓇᐃᔭᕐᕕᓐᓂ ᐅᖃᐅᓯᐅᓕᕐᓗᓂ 
ᒐᕙᒪᒃᑯᑦ ᐃᖅᑲᓇᐃᔭᕐᕕᖏᓐᓂ ᐱᓕᒻᒪᑦᓴᐃᖃᑦᑕᓂᒃᑯᑦ ᐃᖅᑲᓇᐃᔭᑦᓯᐊᖁᔨᓂᕐᒧᓪᓗ 
ᑲᔪᖏᖅᓴᐃᓂᒃᑯᑦ; ᐊᒻᒪᓗ

 ᓴᙱᓕᖅᐹᓪᓕᖅᑎᑕᐅᓗᓂ ᑐᙵᕕᖏᑦ ᐊᑕᖏᖅᑐᒥᒃ ᐊᐅᓚᓂᖃᑦᓯᐊᓕᕈᓐᓇᖁᓪᓗᑕ, 
ᒪᕐᕉᓐᓂᒃ ᐅᖃᐅᓯᖃᕐᓗᑕ ᐃᓄᒃᑐᑦ ᐊᒻᒪᓗ ᖃᓪᓗᓈᑎᑐᑦ ᐅᐃᕖᑎᑐᓪᓘᓐᓃᑦ.

ᑲᑐᔾᔨᖃᑎᒌᓐᓂᕗᑦ
ᓄᓇᕗᑦ ᐊᖏᕈᑎᖓ ᐋᖅᑭᑦᓯᒍᑕᐅᓯᒪᔪᖅ ᐊᐅᓚᑦᓯᒍᓯᕐᒥᒃ 
ᐊᐅᓚ ᓯᔨᐅᖃᑎᒌᓐᓂᒥᓪᓗ ᓄᓇᕗᑦ ᒐᕙᒪᒃᑯᖏᑦ 
ᐱᓕᕆᖃᑎᖃᕆᐊᖃᖅᑎᑕᐅᓪᓗᑎᒃ ᑲᑐᔾᔨᖃᑎᖃᕐᓗᑎᒃ ᑲᒪᓂᕐᒧᑦ 
ᐱᔭᕆᐊᓕᖏᓐᓂᒃ ᓄᓇᕗᒻᒥᐅᑦ.

ᒐᕙᒪᒃᑯᑦ ᐃᖅᑲᓇᐃᔭᕐᕕᖏᑦ ᐱᕈᖅᐹᓪᓕᖅᓯᒪᔪᑦ 1999-ᒥᓂᑦ, 
ᑭᓯᐊᓂᓕ, ᑲᔪᓯᒍᑎᖃᕆᐊᖃᖅᑐᒍᑦ ᐋᖅᑭᑦᓱᐃᕙᓪᓕᐊᓂᕐᒥᒃ 
ᐃᖅᑲᓇᐃᖅᔭᑎᑦᓴᖃᕐᓂᕐᒥᒃ ᐱᔪᓐᓇᕐᓂᖃᖅᑎᑦᓯᓂᕐᒥᓪᓗ 
ᒪᓕᑦᓯᓐᓈᕐᓗᑕ ᒪᓕᒋᐊᓕᑦᑎᓐᓂᒃ ᐃᓛᒃᑰᖅᑐᖅ 23-ᒥᒃ 
ᑎᑭᐅᑎᒍᓐᓇᖅᓯᖁᓪᓗᑕ ᖃᑦᓯᐅᒋᐊᖃᕐᓂᖏᓐᓂᒃ ᒐᕙᒪᒃᑯᓐᓂ 
ᐃᖅᑲᓇᐃᔭᖅᑎᑕᐅᔪᑦ. ᐊᑕᐅᑦᓯᒃᑯᑦ, ᓇᓗᓇᐃᖅᓯᓯᒪᒋᐊᖃᖅᑐᒍᑦ 
ᒐᕙᒪᒃᑯᑦ ᐊᐅᓚᓂᖃᕈᓐᓇᖁᓪᓗᒋᑦ ᐊᐅᓚᓂᖃᑦᓯᐊᕐᓗᑎᒃ, 
ᐊᑑᑎᖃᑦᓯᐊᖅᑐᒃᑯᑦ, ᐅᔾᔨᖅᓱᑦᓯᐊᕐᓂᒃᑯᓪᓗ.

ᐱᓕᕆᖃᑎᖃᕐᓂᐊᖅᑐᒍᑦ ᑲᑐᔾᔨᖃᑎᖃᕐᓗᑕ ᓯᕗᒧᒋᐊᕈᑕᐅᒍᓐᓇᖅᓯᖁᓪᓗᒋᑦ 
ᐃᓄᐃᑦ ᑐᕌᒐᖏᑦ ᑕᑯᒍᒪᔭᖏᓪᓗ ᓄᓇᕗᒻᒥᐅᑦ.

ᓯᕗᓪᓕᐅᑎᓐᓂᐊᖅᑕᕗᑦ ᐅᑯᐊ:

 ᒪᓕᓪᓗᒋᑦ ᐱᓕᕆᐊᑦᓴᕗᑦ ᓄᓇᕗᑦ ᐊᖏᕈᑎᖓᓂ;

 ᐋᖅᑭᑦᓱᐃᓗᑕ ᖃᓄᖅᑑᕈᑕᐅᓯᒪᔪᓂᒃ ᑲᑐᔾᔨᖃᑎᒌᓐᓂᐅᔪᓂᒃ ᐃᓄᐃᑦ ᑲᑐᔾᔨᖃᑎᒌᖏᓐᓄᑦ, 
ᒐᕙᒪᑐᖃᒃᑯᓐᓄᑦ, ᓇᒻᒥᓂᖃᖅᑎᐅᔪᓄᓪᓗ ᑲᒪᒋᔭᐅᒍᓐᓇᖅᓯᖁᓪᓗᒋᑦ ᐱᔭᕆᐊᓕᖏᑦ 
ᓄᓇᓕᑦᑎᓐᓂ;

 ᓴᙱᓕᖅᐸᓪᓕᐊᑏᓐᓇᕐᓗᒋᑦ ᐃᖅᑲᓇᐃᔭᖅᑎᖃᕐᓂᕗᑦ ᒐᕙᒪᒃᑯᑦ ᐃᖅᑲᓇᐃᔭᕐᕕᖏᓐᓂ;

 ᑐᕌᒐᖏᑦ ᐋᖅᑭᑦᓱᕆᐊᒃᑲᓐᓂᕐᓗᒋᑦ ᐃᖅᑲᓇᐃᔭᖅᑐᓕᕆᓂᕐᒧᑦ ᐊᑐᐊᒐᕗᑦ ᐱᓕᕆᐊᕗᓪᓗ 
ᐃᓄᐃᑦ ᐃᖅᑲᓇᐃᔭᖅᑎᑕᐅᒋᐊᖃᕐᓂᖏᓐᓄᑦ ᓇᐅᒃᑯᑐᐃᓐᓇᖅ ᖁᕝᕙᓯᓐᓂᓕᕇᓂ ᒐᕙᒪᓂ; 
ᐊᒻᒪᓗ

 ᓇᓗᓇᐃᖅᓯᓯᒪᓂᖅ ᒐᕙᒪᒃᑯᑦ ᑎᒥᐅᓂᖓᑕ ᐋᖅᑭᑦᓯᒪᓂᖏᑦ, ᐱᓕᕆᔾᔪᓯᖏᑦ, 
ᐱᓕᕆᐊᖏᓪᓗ ᓇᓕᒧᒌᓐᓂᖃᑦᓯᐊᕋᓗᐊᕐᒪᖔᑕ ᐃᑲᔪᖅᓱᐃᓂᕐᒧᑦ ᖃᓄᐃᓕᒋᐊᕈᑎᖃᕐᓂᕐᒥᒃ 
ᓯᕗᓪᓕᐅᑎᒍᒪᔭᑦᑎᓐᓄᑦ ᑲᒪᒋᔭᖃᕐᓂᒧᓪᓗ ᐱᔭᕆᐊᓕᖏᓐᓂᒃ ᓄᓇᕗᒻᒥᐅᑦ.


